O rom thaj e bajval

Jekh rom gelas peske po drom. Sar zhal maladyol le Khamesa. Le Khameske chi das lasho dyes. O Kham xojarniko kerdyilas, thaj cipisardas po rom.

- Tordyuv feri roma! Sostar chi danma lasho dyes?

- Sostar? Ke chi san tu Baro Raj!

- Azhukar feri roma, avla pe tu tato milaj!

- Naj bajo, numa e Bajval te phurdel!

Sar zhal majdur o rom, maladyilas le Jivendesa. Chi kadales chi das lasho dyes. De o Jivend tordyardas le romes.

- Roma! Sostar chi danma lasho dyes?

- Sostar? Ke chi san tu Baro Raj!

- Azhukar feri roma! Avla pe tu zuralo jivend!

- Naj bajo, numa e Bajval,te na phurdel!

Haj kana avilas e Bajval, o rom aba dural vazdas opre pesko kolopo, thaj das lasho dyes la Bajvalake, ke e Bajval sas o Majbaro Raj. 

